
Магутнае слова, ты, роднае слова! 
Са мной ты на яве і ў сне. (Я. Купала) 

 

Не забудзьма ж нашчадкам сваім 

Перадаць у нязменнай красе 

Наша добрае слова. (А. Вялюгін) 

 

Ведай: роднае слова грымела 

У крывавым агні барыкад, 
За свабоду адважна і смела 

Заклікала ў паход, як набат. (Н. Гілевіч) 

 

Дарагая, магутная мова народа майго! Ты жыць вечна будзеш! ("Полымя") 

 

У бліндажы, у траншэі вузкай, 
Хоць бой упарты бушаваў, 
А роднай мовы беларускай 

Ніколі я не забываў. (П. Прануза) 

 

Можа, мовы чужой навучуся, 
Каб суседзяў гасцінна вітаць, 
Але толькі на ёй, беларускай, 

Буду людзям аб долі спяваць. (Л. Геніюш) 

 

Хто ж нас абакраў зухавата? 

Хто ў душах святое забіў? 

Ніхто без віны вінаватай 

Адвечную мову зрабіў? (В. Жуковіч) 
 



Юбілейныя даты 
  Калейдаскоп 

 чэрвень 2019 

95 год з дня нараджэння 

Васіль Уладзіміравіч Быкаў 

(нарадзіўся 19 чэрвеня 1924г. у в. Бычкі Ушацкага раёна 
— памёр 22 

чэрвеня 2003г. у в. Бараўляны Мінскага раёна). 

Нарадзіўся ў сялянскай сям’і. З дзяцінства захапляўся маляваннем. У 1939г. годзе 

скончыў 8 класаў Кубліцкай сярэдняй школы, паступіў на скульптурнае аддзяленне 
Віцебскага мастацкага вучылішча. Аднак увосень 1940 года ў сувязі з пагаршэннем 

матэрыяльнага становішча сям’і і адменай дзяржаўных стыпендый вымушаны быў 

пакінуць вучобу. Паступіў у Віцебскую школу ФЗН № 5, дзе вучыўся да мая 1941г. У 

чэрвені 1941 года экстэрнам здаў экзамены за дзясяты клас. 

Вайна заспела яго ва Украіне, дзе ён удзельнічаў у абаронных работах. Падчас 

адступлення, у Белгарадзе, адстаў ад сваёй калоны, пасля быў арыштаваны і ледзь не 
расстраляны як нямецкі шпіён. 

Быў мабілізаваны на абарончыя работы. Зімой 1941—1942 жыў на ст. Салтыкоўка і 
ў г. Аткарску Саратаўскай вобласці, дзе вучыўся ў чыгуначнай школе. Улетку 1942 года 

быў прызваны ў Чырвоную Армію, скончыў Саратаўскае пяхотнае вучылішча. 

Увосень 1943 года прысвоена званне малодшага лейтэнанта. Ваяваў на 2-м і 3-м 

Украінскіх франтах. Падчас Кіраваградскай аперацыі паранены ў нагу і жывот (памылкова 

быў запісаны як загінулы). У пачатку 1944 года тры месяцы знаходзіўся ў шпіталі. 
В. Быкаў выжыў і ваяваў далей, удзельнічаў у Яска-Кішынёўскай аперацыі, 

вызваленні Румыніі. 3 дзеючай арміяй 

прайшоў Румынію, Балгарыю, Венгрыю, Югаславію, Аўстрыю — старшым лейтэнантам, 

камандзірам узвода палкавой, потым армейскай артылерыі. Служыў на Украіне, у 

Беларусі, на Далёкім Усходзе.  

Пасля дэмабілізацыі В. Быкаў жыў у г. Гродна (з 1947г.), працаваў мастаком у 

гродзенскіх майстэрнях, у рэдакцыі абласной газеты «Гродзенская праўда» (1947—

1949г.). У 1949—1955г. зноў служыў у Савецкай Арміі. Канчаткова дэмабілізаваўшыся 

(маёр запаса), працаваў літаратурным супрацоўнікам, літаратурным кансультантам газеты 

«Гродзенская праўда» (1956—1972г.). 
Член Саюза пісьменнікаў СССР з 1959 года. Выступаў як журналіст. Быў абраны 

сакратаром Гродзенскага аддзялення СП БССР (1972—1978г.). У 1978 годзе пераехаў на 

сталае жыццё ў Мінск. 3 гэтага часу займаўся выключна творчай працай. 

Уваходзіў у склад праўлення СП СССР, Рады СП БССР, рэспубліканскага Савета 

Фонда міру. Ганаровы грамадзянін Ушацкага раёна. 

У 1988 годзе стаў адным з заснавальнікаў Беларускага народнага фронту. 

Выбіраўся дэпутатам Вярхоўнага Савета БССР (1978—1989г.). Народны дэпутат 

СССР (1989г.).Быў прэзідэнтам Беларускага ПЭН-цэнтра. У 1990г.абраны 

прэзідэнтам Згуртавання беларусаў свету «Бацькаўшчына», заставаўся на гэтай пасадзе да 

1993 года. 

У пачатку 1998 года Васіль Быкаў на запрашэнне Фінскага ПЭН-цэнтра вырашыў 

пажыць у Фінляндыі, куды і пераехаў разам з жонкай у чэрвені таго ж года. У 

снежні 2002г. Васіль Быкаў пасяліўся ў Чэхіі, перад гэтым пэўны час жыў у Германіі. У 

2002г. апублікаваў кнігу ўспамінаў «Доўгая дарога дадому». У Чэхіі перанёс аперацыю, 

пасля пагаршэння здароўя вярнуўся на Беларусь. Памёр 22 чэрвеня 2003 года. Пахаваны ў 

Мінску на Усходніх могілках.  

85 год з дня нараджэння 

Віктар Філімонавіч Карамазаў 

 

Нарадзіўся 27 чэрвеня 1934г. у г. Чэрыкаў Магілёўскай вобласці ў 

сям’і настаўнікаў. Скончыў аддзяленне журналістыкі Беларускага 
дзяржаўнага ўніверсітэта (1958г.). Працаваў адказным сакратаром 

чэрыкаўскай раённай газеты «Сацыялістычная перамога», крычаўскай 

раённай газеты «Шлях сацыялізма», загадваў аддзелам у міжраённай газеце 
«Новае жыццё» (Крычаў). У 1962-1963 г. — уласны карэспандэнт абласной 

газеты «Магілёўская праўда». З 1964г. працаваў у газеце «Звязда» — 

літсупрацоўнікам, потым загадчыкам аддзела навукі, ВНУ і школ, а затым 

загадчыкам аддзела літаратуры і мастацтва. У 1969-1971 г. быў 

літсупрацоўнікам, пасля загадчыкам аддзела культуры газеты «Літаратура і 
мастацтва», загадчыкам аддзела мастацкіх фільмаў Галоўнай рэдакцыі 
«Тэлефільм», сябрам сцэнарна-рэдакцыйнай калегіі Беларускага тэлебачання. 

З сакавіка 1982г. — загадчык аддзела публіцыстыкі часопіса «Полымя». У 

1982-1986 г. — кансультант СП БССР. Член Саюза пісьменнікаў СССР з 
1969г. 

Першае апавяданне надрукаваў у 1958г. (альманах «Советская 

Отчизна»). Першы зборнік апавяданняў «Падранак» (1968г.). У зборніках 

«Па талым снезе» (1973г.), «Спіраль» (1974г.) сцвярджае дабрыню, духоўную 

годнасць чалавека. У эпічным, лірыка-публіцыстычным рамане «Пушча» 

(1979г., экранізаваны ў 1988г.) на прыкладзе Лімінскай пушчы на 
Чэрыкаўшчыне мастацкімі сродкамі паказаў бядотны лёс лясоў на Беларусі. 
Аповесць «Дзень Барыса і Глеба» (1981г.) пра сучасную вёску. Падзеям 

Вялікай Айчыннай вайны прысвечаны раман «Бежанцы» (часопіс «Полымя», 

1990г.). Аповесць «Крыж на зямлі і поўня ў небе» (1991г.) пра мастака В. 

Бялыніцкага-Бірулю. У аповесці «Краем белага шляху» (1992г.) тэма 
Чарнобыльскай трагедыі. 

Аўтар нарысаў (зборнік «Вясёлка сярод зімы», 1978г.), кнігі 
публіцыстыкі «Проста ўспомніў я цябе...» (1989г.). 

Аўтар сцэнарыяў мастацкага тэлевізійнага фільма «Зялёныя фрэгаты» 

(пастаўлены ў 1974г.) і шэрагу дакументальных кінастужак. 

Лаўрэат Дзяржаўнай прэміі БССР імя К. Каліноўскага (1990г.) за кнігу 

«Проста ўспомніў я цябе...». 

Узнагароджаны ордэнам «Знак Пашаны». 

 



Народны каляндар  

Калейдаскоп  

чэрвень 2019 

ЧЭРВЕНЬ 

Чэрвень — пачатак 

лета, сярэдні месяц года, мае 
30 дзён. Назва яго тлумачыцца 
з’яўленнем чарвякоў, а 
таксама чырвоным колерам, 

які набываюць некаторыя 

ягады менавіта ў гэтую пару. 

Старажытнабеларускае 

найменне месяца — чирвець 

(червец), украінскае —

 червень,польскае —

 czerwiec, старажытнарускае 

— изокѣ, рускае —

 июнь, лацінскае — junius, 

нямецкае — Juni, англійскае — June. 

Назва “юніус” паходзіць ад імя старажытнарымскай багіні Юноны. 

Згодна іншым звесткам, месяц названы ў гонар першага рымскага консула 

Юнія Брута. У рэспубліканскім календары французскай рэвалюцыі ён 

згадваецца як прэрыаль, што азначае “пара паплавоў”. 

У месяцы самы доўгі дзень года — 22 чэрвеня (працягваецца болей 17 

гадзін) і самая кароткая ноч. Сонечныя праменні ў гэты час утвараюць з 
паверхняй зямлі найбольшы вугал — у Мінску амаль 60 градусаў. Дзень 

летняга сонцастаяння беларусы здаўна адзначаюць святам Купалля. 

Алег Мінкін 

 

Чэрвень 

Змарыўся несці ношку лета 

Чырвоны Чэрвень-чараўнік, 

Прысеў пад ліпай і да флейты 

Губамі млявымі прынік. 

Дрыжыць пялёстачак рамонка 

На вейках змружаных вачэй, 

Струменьчыкам мядовым тонкім 

Павольна музыка цячэ. 

Цячэ — і сонным ліпам сніцца 

Руплівых пчол гудлівы хор, 

I сонца спелаю суніцай 

У стоме хіліцца за бор. 

Генадзь Бураўкін 

 

Я ведаю 

 

Я ведаю: 

Нядобрых моў няма, 

У кожнай мілагучнасць 

ёсць і сіла, 

Якая песняроў ускаласіла 

І мудра зберагла, 

Каб не скасіла 

Іх не хлусня, 

Ні слава, 

Ні турма. 

Я слаўлю мову, 

Што яднання дар 

Дала і акадэміку, і цеслю. 

І ў думках нават я не 

перакрэслю 

Чужую споведзь і чужую 

песню, 

Якія зразумець мне лёс не 

даў. 

Як самая дакладная з навук, 

Нам мова праз стагоддзі 
захавала 

Пах палыну, 

І тонкі звон метала, 

Арліны клёкат, 
Гулкі гул абвала – 

Усё, што пераліта ў кожны 

гук. 

І правіла прыдумалі не мы, 

Што там, 

Дзе не шануюць роднай 

мовы, 

Мялеюць рэкі, 
Нішчацца дубровы, 

Каля магілак пасвяцца 

каровы, 

Народ там мёртвы, 

А той край – нямы. 

Быць у пустэльні не жадаю 

я. 

І не хачу я мець сяброў 

бязмоўных, 

Бо на зямлі ў нас столькі 
моў чароўных, 

Малення поўных 

І здзіўлення поўных, 

Усіх пявучых 

І ўсіх − галоўных. 

І толькі так − 

Як роўная між роўных − 

Жыць можа мова родная 

мая. 

  



Цікава ведаць 

Беларускі алфавіт складзены на аснове кірыліцы, развіты з 
алфавіта стараславянскай мовы. Яго сучасная форма была замацавана ў 1918 годзе і 
складаецца з 32 літар. 

 

Аа Бб Вв Гг Дд Ее Ёё Жж 

Зз Іі Йй Кк Лл Мм Нн Оо 

Пп Рр Сс Тт Уу Ўў Фф Хх 

Цц Чч Шш Ыы Ьь Ээ Юю Яя 

Гістарычна ўжывалася таксама глагалічнае пісьмо (рэдка — да 11-12 ст.). 

Гістарычна існавалі традыцыі запісу беларускага тэксту беларускім лацінскім і беларускім 

арабскім пісьмом. Існуюць некалькі распаўсюджаных сістэм раманізацыі беларускага 

тэксту. Таксама існуе неафіцыйны варыянт запісу лацінскім алфавітам. 

Арфаграфія беларускай мовы грунтуецца на фанетычным прынцыпе ў спалучэнні 
з марфалагічным. У цесным узаемадзеянні з ёю ішло фарміраванне беларускай арфаэпіі. У 

беларускай фанетычнай сістэме 5 галосных гукаў і 32 зычныя гукі. Марфалогія 

беларускай сінтэтычная з рысамі аналітызму. Усе словы размяркоўваюцца па 10 часцінах 

мовы, якія падзяляюцца на знамянальныя (апрача прыслоўя, маюць формы 

словазмянення) і службовыя. Спецыфіку сінтаксісу надаюць галоўным чынам адметнасці 
ў дзеяслоўным і прыназоўнікавым кіраванні. У аснове беларускай графікі — рускі 
грамадзянскі шрыфт, утвораны ў выніку рэформы кірыліцы. Беларускі алфавіт налічвае 

32 літары. 

Беларуская лексіка сілкуецца з двух асноўных крыніц: сваей асабістай 

прыроджанай беларускай і замежнай. Беларуская пісьменнасць усталёўваецца ў XIII—

XIV ст., або ўсяго каля сямісот гадоў таму. Індаеўрапейскі пласт лексікі адзначаецца 

ў індыйскіх, іранскіх, германскіх, раманскіх, балтыйскіх, славянскіх і іншых моўных 

групах, якія з’яўляюцца роднаснымі, але ў рознай ступені, што адзначаецца ў 

неаднолькавым падабенстве знешняй формы слова. 

Фанетычная сістэма сучаснай беларускай мовы складаецца з 45 (54) фанем 

(гукаў): 6 галосных і 39 (48) зычных.
  

Беларуская мова флектыўная, г. зн. словы ў беларускай 

мове змяняюцца па граматычных катэгорыях з дапамогаю адмысловых марфем. 

Выдзяляюцца часціны мовы: 

1. Назоўнік 2. Прыметнік 3. Лічэбнікі (колькасныя і парадкавыя) 4. Займеннік 5. 

Дзеяслоў з дзвюма іменнымі формамі: дзеепрыметнікам і дзеепрыслоўем 6. Прыслоўе 

7. Прыназоўнік 8. Злучнік 9.Часціца 10. Выклічнікі і гукаперайманні 
Іменныя часціны маюць катэгорыі склону, роду і ліку. 

Дзеяслоў мае катэгорыі часу, асобы і ліку, а ў асобных формах — стану, роду і 
склону. 

 

Нумар падрыхтавалі: Папова Л. (11 “А”), 

Герцава А. (11 “Б”), Сёмкін Д. (11 “Б”),  

Церахава Л. (11 “Б”),Чарткова К. (11 “С”) 

Рэдактар Юрчанка С. А. 


